
Wan berazam balas jasa datuk, nenek

Mohamad Rafizi Mohamed
"TIDAK ku minta lahir ke dunia...tidak ku duga cacat begini...bukan ku
minta kasih dan manja...bukan ku rayu bantu simpati...maafkan wahai
teman...ku menumpang di sudut dunia...mencari ketenangan...sampai masa ku
pergi jua," antara beberapa rangkap lagu yang pernah dipopularkan Kumpulan
Revolvers suatu ketika dulu.
  Malah, sesiapa saja yang mendengar lagu `Namun Ku Punya Hati' pasti
terharu. Mungkin liriknya banyak menyentuh perasaan nasib malang
seseorang.
  Begitulah hakikat perasaan dan nasib yang dialami seorang insan istimewa
dari Kampung Bukit Tanah, Selising, Pasir Puteh, Kelantan.
  Walaupun dilahirkan ke dunia ini tidak seperti insan normal, tapi nasib
yang dialaminya itu tidak pernah melemahkan semangatnya untuk mengharungi
kehidupan penuh pancaroba.
  Keperitan hidup yang diharungi Tuan Mohd Irwan Tuan Daud, 15, bersama
datuk dan neneknya sekarang menjadikan dirinya matang dan tabah menghadapi
ranjau hidup.
  Kalau dilihat keadaan fizikalnya, tentu ramai tidak menyangka dengan
pencapaian yang dikecapinya sekarang ini. Malah, mungkin ada yang
berpendapat, Tuan Mohd Irwan hanya layak belajar di sekolah pendidikan
khas bersama insan senasib dengannya.
  Namun, itulah yang dibuktikan kepada masyarakat oleh Tuan Mohd Irwan
atau lebih mesra dipanggil Wan oleh datuk, nenek dan juga rakan selain
penduduk sekitar kampung yang turut menjadikan Wan sebagai model terbaik
untuk dicontohi anak mereka.
  Walaupun memiliki ketinggian hanya 72 sentimeter dengan berat badan 18.5
kilogram menyamai kanak-kanak berusia dua tahun, dia tidak pernah
beranggapan kekurangan itu alasan untuk dia berkurung atau malu belajar.
  Wan berkata, walaupun dia tidak meminta untuk lahir ke dunia dengan
keadaan begitu, tetapi dia tidak pernah menyalahkan ibu bapanya atau
sesiapa, malah dia bersyukur kerana adiknya, Nur Syuhadah, 11, dilahirkan
normal dan sihat seperti insan lain.
  Wan yang sekarang ini menuntut di Tingkatan Tiga di Maktab Rendah Sains
Mara (MRSM), Pasir Tumboh, Kota Bharu, Kelantan berkata, apabila ayahnya,
Tuan Mat Tuan Yaakob, meninggal dunia ketika dia berusia lima tahun akibat
penyakit apendiks, ibunya Che Azmah Che Hussin pula terpaksa berhijrah ke
selatan tanah air mencari rezeki berikutan kesempitan hidup .
  Dia berkata, sejak ibu dan adiknya pergi dan menetap di sana, dia
dibelai penuh kasih sayang bak kata pepatah `seperti menatang minyak yang
penuh' oleh datuk, Tuan Yaakob Tuan Mat, 70, dan nenek arwah ayahnya, Tuan
Embong Tuan Kechik, 67, di teratak kecil yang didiami tiga sekeluarga itu.
  Malah, katanya, setiap kali selepas solat lima waktu, dia pasti tidak
akan lupa menadah tapak tangan kecilnya, sambil diiringi linangan air mata
memohon hidayah Yang Maha Esa agar sentiasa melindungi kedua-dua
penjaganya yang memelihara dia sejak kecil di samping merestui
pembelajarannya.
  Ketika menceritakan alam persekolahannya sebelum menjejaki kaki ke MRSM,
Wan berkata, dia menerima pendidikan awal di Sekolah Kebangsaan Bukit
Merbau beberapa kilometer dari rumah datuknya.
  Katanya, setiap kali sebelum turun dari basikal tua yang dijadikan
pengangkutan untuk menghantar dan menjemputnya, datuk banyak memberi
perangsang dan dorongan kepadanya agar belajar bersungguh-sungguh,



walaupun hati sering takut akibat dibuli oleh rakan sehingga terdetik di
hatinya untuk berhenti sekolah.
  "Hasil dorongan kuat dan semangat yang diterima daripada guru yang
mengajar ketika itu, akhirnya saya berjaya memperoleh keputusan cemerlang
Lima A dalam Ujian Peperiksaan Sekolah Rendah (UPSR) membolehkan
permohonan untuk memasuki asrama penuh akhirnya tertunai.
  "Ketika itu, Tuhan saja yang tahu perasaan saya. Apabila pulang ke rumah
untuk memberitahu berita gembira itu, saya terus memeluk datuk dan nenek
dengan linangan air mata.
  "Tanpa penat lelah mereka membiayai persekolahan saya, tentu diri ini
tidak akan berjaya dalam peperiksaan itu," katanya yang ingin melanjutkan
pelajaran ke institusi pengajian tinggi tempatan dan berharap cita-citanya
menjadi jurutera elektronik termakbul suatu hari nanti.
  Wan berkata, apabila mengenangkan kejadian dibuli dan digertak ketika di
sekolah rendah dulu, dia hampir berputus asa untuk belajar hingga dia
pernah berhasrat menarik balik kemasukan ke MRSM itu.
  Apabila teringatkan keperitan hidup, `kais pagi makan pagi' yang dialami
datuk dan nenek semata-mata ingin melihat dia berjaya, hasrat ingin
membalas balik jasa dan pengorbanan mereka kembali berkobar-kobar di
hatinya.
  Katanya, berbekalkan semangat dia nekad terus belajar walaupun dalam
kepalanya sering berlegar masalah yang bakal dihadapi di MRSM nanti.
  "Namun, sangkaan saya meleset sekali daripada apa yang difikirkan selama
kini. Sebaik tiba di MRSM, Pasir Tumboh, saya disambut penuh mesra dan
diberi layanan begitu istimewa, baik guru mahupun rakan pelajar.
  "Mereka juga banyak bekerjasama dan membantu apabila saya dalam
kesusahan," katanya yang menjadikan Perdana Menteri Malaysia, Datuk Sri Dr
Mahathir Mohamad sebagai idolanya dan menaruh harapan dapat bertemu beliau
suatu hari nanti.
  Wan yang juga Presiden Kelab Sains dan Persatuan Pembimbing Rakan Sebaya
(PRS) serta ahli jawatankuasa Persatuan Pengakap berkata, penghujung tahun
ini adalah saat paling mendebarkan untuk dirinya.
  Dia berkata, seandainya keputusan Penilaian Menengah Rendah (PMR) yang
bakal diumumkan nanti memihak dirinya, tentu dia akan terus menjadi
penghuni MRSM, tetapi kalau keputusannya mengecewakan, pasti dia akan
belajar di sekolah lain pula, tetapi bukan di sekolah berasrama penuh.
  "Sepanjang tiga semester saya berada di sini, berkat tunjuk ajar dan
dorongan kuat guru, saya akhirnya berjaya memperoleh purata markah 3.21.
  "Rakan juga banyak membantu terutama ketika saya kekurangan buku
rujukan, selain mereka bersepakat membantu saya apabila fikiran saya buntu
dan kekeringan idea.
  "Selain mereka, saya juga ingin berterima kasih kepada dermawan, Ahmad
Samad dari Kuala Lumpur yang banyak membantu terutama dari segi kewangan,"
katanya yang turut menerima biasiswa berjumlah RM50 sebulan.
  Sehubungan itu, Wan yang turut menerima Anugerah Khas Pengetua pada
Majlis Graduasi MRSM baru-baru ini berkata, dia menasihati insan senasib
dengannya jangan mudah berputus asa dengan takdir yang menimpa dan
anggaplah semua itu sebagai pemangkin untuk menjadi insan yang kamil.
                              (END)

